
KOMISIONERI PËR MBROJTJEN NGA DISKRIMINIMI 
 

Nr. 818/10 Prot.                                  Tiranë, më 14.10. 2025 

 

  

V E N D I M 

 

                                             Nr. 238,   Datë  14.  10. 2025 

 

Komisioneri për Mbrojtjen nga Diskriminimi1, bazuar në ligjin nr. 10 221, datë 04.02.2010 “Për 

Mbrojtjen nga Diskriminimi”, të ndryshuar,2 mori në shqyrtim ankesën nr. 148, datë 24.06.20253, 

të znj. Sh. A. kundër Agjencisë Shtetërore të Kadastrës, Drejtoria Vendore Tirana Veri, në të cilën 

pretendohet për diskriminim për shkak të “racës4”.  

 

Në përfundim të shqyrtimit të ankesës, Komisioneri,  

 

K O N S T A T O I: 

I. Parashtrimi i fakteve sipas subjektit ankues. 

 

Sipas shpjegimeve të dhëna në formularin e ankesës, subjekti ankues në mes të tjerash informon 

se: Përshëndetje, unë jam Sh. A., pjesëtare e komunitetit egjiptian dhe banoj në Njësinë 

Administrative nr.11, në një banesë të ndërtuar në mënyrë informale me sipërfaqe prej 24 m2. Këtë 

ndërtim e kemi vetëdeklaruar pranë autoriteteve më datë 21.03.2005 në emër të bashkëshortit timë 

të ndjerë, R. A. Që prej asaj kohe, janë kryer matje disa herë nga institucionet përkatëse. Hera e 

 

1
 Në vijim do t’i referohemi me shkurtesën Komisioneri. 

2
 Në vijim do t’i referohemi me shkurtesën LMD. 

3 Ankesa është plotësuar me informacionin e dërguar me email-in datë 01.07.2025. 
4 Referuar Vërtetimit nr. 258, datë 23.06.2025, të lëshuar nga Qendra për të Drejtat e Gruas Rome, vërtetohet se znj. 

Sh., A., i përket minoritetit Egjiptian.  

fundit ka ndodhur në janar të vitit 2023, kur punonjësi R. M., kreu matjet pas ndërhyrjes së 

Qëndrës për të Drejtat e Grave Rome, e cila ka advokuar në emrin tonë.  

 

Pavarësisht këtyre veprimeve dhe ndihmës së ofruar, proçesi i legalizimit të banesës time nuk është 

përfunduar dhe nuk kam marrë asnjë vendim nga ASHK. Përfaqësuesit e Qëndrës për të Drejtat e 

Grave Rome kanë marrë një përgjigje formale nga ASHK, në të cilën thuhet se shqyrtimi i 

praktikave për legalizim kryhet në bazë të organizimit të punës sipas njësive strukturore të 

quajtura “Bllok Kadastral”, duke u dhënë përparësi zonave që janë miratuar më parë ose që kanë 

aplikuar më herët. Megjithatë, dua të theksoj se aplikimi im daton që prej vitit 2005, çka tregon se 

kam aplikuar shumë herët dhe nuk ka arsye të justifikohet vonesa me rendin e aplikimeve. 

  

Në të njëjtjën rrugë ku jetoj, ndodhen dhe disa familje të tjera egjitptiane, të cilat kanë ndjekur të 

njëjtën procedurë si unë. Edhe për ta janë kryer matje në të njëjtën përiudhë, por as ata nuk kanë 

marrë ndonjë përgjigje nga autoritetet. Ndërkohë shumica e banesave të ndërtuara në mënyrë 

informale nga banorë të komuniteteve jo rome dhe jo egjiptiane në të njëjtën rrugë janë legalizuar 

dhe kanë përfituar dokumentacionin përkatës. Ky fakt përforëcon bindjen time se në praktikë po 

zbatohet një trajtim i pabarabartë dhe selektiv. Unë besoj se vonesat e pajustifikuara dhe mungesa 

e përgjigjes ndaj aplikimit tim lidhen me përkatësinë time etnike si pjesëtar i komunitetit egjiptian, 

si dhe mungesën e fuqisë ekonomike dhe mbështjetjes institucionale. Për këtë arsye, ndjej se jam 

trajtuar në mënyrë diskriminuese në procrdin e legalizimit.  

 

Përfundimisht ankuesja kërkon nga Komisineri konstatimin e diskriminimit dhe për shkak të 

“racës”, ndërhyrjen e Komisonerit për zgjidhje e problematikës së legalizimit të objektit dhe 

pajisjen me document pronësie për këtë objekt. 

 

II. Ndjekja e procedurës për shqyrtimin e ankesës nga Komisioneri  

Komisioneri mori në shqyrtim ankesën, në referencë të kompetencës së parashikuar në nenin 32, 

pika 1, germa “a”, të LMD, që i jep të drejtën të shqyrtojë ankesat nga personat ose grupet e 

personave që pretendojnë se janë diskriminuar, sikurse parashikohet në këtë ligj.  

Shkaqet e diskriminimit të pretenduara nga ankuesit, mosha dhe raca, janë shkaqe të mbrojtur nga 

neni 1, i LMD, ku parashikohet se: “Ky ligj rregullon zbatimin dhe respektimin e parimit të barazisë 

dhe mosdiskriminimit në lidhje me racën, etninë, ngjyrën, gjuhën, shtetësinë, bindjet politike, 

fetare ose filozofike, gjendjen ekonomike, arsimore ose shoqërore, gjininë, identitetin gjinor, 

orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.”  

Bazuar në nenin 7 të ligjit 10221/2010 “Për Mbrojtjen nga Diskriminimi”, të ndryshuar, mbrojtja 

nga diskriminimi, garantohet ndaj çdo veprimi apo mosveprim të autoriteteve publike ose 

personave fizikë a juridikë që marrin pjesë në jetën dhe sektorët publikë apo privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta apo të ngjashme, në 

krahasim me persona të tjerë apo grupe personash.  

Mbrojtja nga diskriminimi në  fushën e ofrimit të të mirave dhe shërbimeve, gëzon një mbrojtje të 

veçantë në kuadër të Kreut IV, të LMD. Konkretisht në nenin 20, pika 1, të po këtij ligji, 

përcaktohet se: “1. Personi fizik ose juridik që ofron të mira apo shërbime për publikun, me pagesë 

ose jo, ndalohet të diskriminojë një person tjetër, i cili kërkon t'i arrijë ose t'i përdorë ato:  a) duke 

refuzuar t'i japë një personi apo grupi personash të mira apo shërbime për shkaqet e përmendura 

në nenin 1 të këtij ligji;  b) duke refuzuar t'i ofrojë një personi të mira apo shërbime në mënyrë të 

ngjashme, ose me cilësi të ngjashme, ose në kushte të ngjashme me ato në të cilat këto të mira apo 

shërbime i ofrohen publikut në përgjithësi.......” 

Ankesa e paraqitur është në përputhje me kërkesat e nenit 33, pika 3, të LMD dhe u pranua për 

shqyrtim, pasi nuk ekziston asnjë nga shkaqet për mospranim të përcaktuara nga neni 33, pika 4, 

të po këtij ligji. Në zbatim të parashikimeve ligjore, të neneve 32 dhe 33, LMD, Komisioneri ka 

shqyrtuar çështjen duke ndërmarrë hapat si më poshtë: 

Në zbatim të parashikimeve ligjore, të përcaktuara në nenet 32/2 dhe 33 të Ligjit 
nr.10221/2010 “Për Mbrojtjen nga Diskriminimi”, të ndryshuar, Komisioneri për Mbrojtjen 
nga Diskriminimi, ka shqyrtuar çështjen duke ndërmarrë hapat si më poshtë: 
 

1. Me email-in e datës 07.01.2025 drejtuar Qëndrës për të Drejtat e Grave Rome, Komisioneri ka 

kërkuar informacion dhe dokument plotësues për ankesën e bërë nga pala ankuese, duke 

kërkuar në mënyrë të veçantë informacion në lidhje me çështjen. 

2. Me email-in e datës 07.07.2025, Qëndra për të Drejtat e Grave Rome, ktheu përgjigje duke 

informuar Komisionerin në lidhje me informacionin dhe dokumentacionin plotësues për 

ankesën e bërë nga pala ankuese.   

3. Në vijim me shkresën nr. 818/2 prot., datë 09.07.2025 të Komisionerit është kërkuar 

informacion nga Agjensia Shtetërore e Kadastrës dhe Drejtoria Vendore e ASHK-së Tirana -

Veri, paraqitja e parashtimeve me shkrim dhe kopjet e dokumentacionit të nevojshëm për 

çështjen e ngritur nga pala ankuese.  

4. Në përgjigje të kërkesës së mësipërme, me shkresën nr. 9334/1 prot., datë 16.07.2025 Agjensia 

Shtetërore e Kadastrës ka informuar Komisionerin se kërkesa i është përcjellë Drejtorisë 

Vendore e ASHK-së Tirana -Veri, si struktutra përgjegjëse për zbatimin e proçedurave të 

parashikuara në legjislacionin për çështjet e pronësisë, lidhur me ankesën e bërë nga pala 

ankuese.  

5. Me shkresën nr. 818/4 11.08.2025 të Komisionerit është rikërkuar informacion nga Drejtoria 

Vendore e ASHK-së Tirana -Veri në lidhje me pretendimet e paraqitura në ankesën e bërë nga 

pala ankuese.  

6. Në përgjigje të kërkesave të mësipërme për informacion, me shkresën nr. 6711/3 prot., datë 

13. 08.20255 , Drejtoria Vendore e ASHK-së Tirana-Veri ktheu përgjigje duke informuar 

Komisionerin se: Nga Verifikimi në bazën e të dhënave dixhitale të vetëdeklarimeve për 

objektet informale në proces legalizimi që administrohet nga Drejtoria e Përgjithshme e 

ASHK-së nuk figuron vetëdeklarues subjekti Sh. A., për legalizim ndërtimi informal.   

 

7. Në vijim të shkresës së mësipërme me shkresën nr. 818/7 18.08.2025 të Komisionerit është 

rikërkuar informacioni nga Drejtoria Vendore e ASHK-së Tirana -Veri pasi bazuar në ankesën 

dhe dokumentacionin e administruar nga pala ankuese rezulton se është administratuar një 

kopje e një vetdeklarimi të bërë më datë 21.03.2005 nga bashkëshorti i ankueses, z. R. A.  

 

Bazuar në nenin 33/8 të Ligjit nr. 10 221/2010 “Për Mbrojtjen nga Diskriminimi”6, të ndryshuar, 

dhe për të sqaruar të gjitha faktet dhe rrethanat e çështjes, Komisioneri, pasi vlerësoi kërkesën e 

ankueses, caktoi datën 25.09.2025, ora 10:00, për zhvillimin e seancës dëgjimore dhe njoftoi palët 

me shkresën nr. 818/8 prot., datë 16.09.2025. 

 

Seanca dëgjimore u zhvillua më datë 25.09.2025, me praninë e subjektit ankues dhe përfaqësueses 

së saj, si dhe përfaqësuesit të të Drejtorisë Vendore të ASHK-së, Tiranë-Veri, z. J. B., të pajisur 

me autorizimin e datës 24.09.2025 z. J. B. dhe z. G. M., specialist pranë Drejtorisë së Përgjithshme 

të ASHK-së. 

Gjatë kësaj seance u konstatua se Drejtoria Vendore e Agjencisë Shtetërore të Kadastrës, Tiranë-

Veri, ka përfunduar procedurën e legalizimit të objektit në fjalë, në bazë të Lejes së Legalizimit 

nr. 3754, datë 11.08.2022, e cila është lëshuar në emër të bashkëshortit tashmë të ndjerë të subjektit 

ankues z. R. A. A. Me finalizimin e kësaj procedure, është kryer afishimi i të dhënave të pasurisë 

përkatëse në faqen zyrtare të institucionit, në njësinë administrative përkatëse, si dhe në një media 

televizive të nivelit të dytë, në zbatim të praktikës standarde të informimit dhe transparencës për 

publikun dhe palët e interesuara. 

Në këto rrethana, subjektit ankues iu bë me dije se, për shkak se Leja e Legalizimit është lëshuar 

në emër të bashkëshortit të saj të ndjerë dhe nuk është realizuar ende regjistrimi i së drejtës së 

pronësisë në zyrën përkatëse të regjistrimit të pasurive të paluajtshme, është e domosdoshme të 

ndiqen hapat për çeljen e dëshmisë së trashëgimisë. Fillimisht, kërkohet çelja e dëshmisë së 

trashëgimisë për përcaktimin e trashëgimtarëve ligjor të bashkëshortit, e cila mund të realizohet 

përmes një noteri. Më pas, trashëgimtari ose trashëgimtarët ligjorë mund të vazhdojnë me 

aplikimin për regjistrimin e së drejtës së pronësisë mbi objektin e legalizuar dhe pajisjen me 

çertifikatën e pronësisë përkatëse, duke e formalizuar përfundimisht pronësinë mbi pasurinë e 

legalizuar. 

 

5 Administruar pranë Komisionerit me nr. 872/6 prot., datë 14.08.2025. 
6 Neni 33/8, ligji nr. 10221/2010 “Për mbrojtjen nga diskriminimi”: “Kur e sheh të përshtatshme, komisioneri zhvillon një seancë 
dëgjimore publike dhe fton palët dhe çdo person tjetër të interesuar.” 

Më pas, me emailin e datës   03. 10.2025, pala ankuese ka dërguar pranë institucionit të 

Komisionerit për Mbrojtjen nga Diskriminimi, qëndrimin e saj përfundimtar, në të cilin shprehet 

si më poshtë:  

Ju falënderojmë për ndjekjen e kësaj ankese dhe për zhvillimin e seancës dëgjimore të datës 

25.09.2025, ku u njohëm me përfundimin e procedurës së legalizimit të objektit në fjalë, sipas Lejes 

së Legalizimit nr. 3754, datë 11.08.2022, e lëshuar në emër të bashkëshortit tashmë të ndjerë të 

subjektit ankues, z. R. A. A. 

Duke qenë se procedura është përfunduar dhe rezultati i saj i përgjigjet pritshmërive të ankueses, 

znj. A., ne shprehemi për mbylljen e këtij ankimi administrativ. 

Megjithatë, theksojmë se mbetet problematik fakti që kjo leje, ndonëse e lëshuar në gusht 2022, 

nuk iu komunikua në kohë znj. A, duke shkaktuar pasiguri dhe nevojë për ndjekje të vazhdueshme 

administrative. Gjatë kësaj periudhe, znj. A., është interesuar aktivisht për procesin, edhe përmes 

Njësisë Bashkiake nr. 11, ku dorëzoi vetëdeklarimin për pronën e ndërtuar informalisht (deklaruar 

në vitin 2005). Dokumentacioni u depozitua në kohë, por komunikimi i mëtejshëm mbeti i kufizuar 

në njoftime të përgjithshme mbi hapat vijues. 

Gjithashtu, Qendra për të Drejtat e Grave Rome ka qenë që prej vitit 2022 në komunikim të 

vazhdueshëm me ASHK për legalizimin e 37 familjeve rome dhe egjiptiane, përfshirë edhe rastin 

e znj. A., duke theksuar në mënyrë të përsëritur nevojën për informim dhe bashkëpunim aktiv me 

vetëdeklaruesit romë dhe egjiptianë. Adresimi i problematikave që ato hasin në strehim dhe në 

legalizimin e banesave të tyre është pjesë e angazhimeve të qeverisë shqiptare, nëpërmjet 

strategjive kombëtare dhe deklaratave në nivel rajonal, për përmirësimin e kushteve të jetesës së 

pakicave kombëtare rome dhe egjiptiane. 

Në këtë kuadër, rekomandojmë që ASHK të mos kufizohet vetëm në publikimin njëherë në faqen 

zyrtare, por të përmirësojë ndjeshëm procedurat e njoftimit përmes: 

• komunikimit aktiv me njësitë vendore dhe publikimit periodik të statusit të aplikimeve; 

• përdorimit të mekanizmave elektronikë të njoftimit (SMS, email, aplikacione); 

• mbështetjes së posaçme për familjet në nevojë nga pakicat kombëtare rome dhe egjiptiane, 

duke konsideruar bashkëpunimin me organizatat që mbrojnë interesat e tyre si një 

mekanizëm mbështetës, i cili kontribuon në përfundimin sa më efektiv të këtyre proceseve 

dhe në përmbushjen e angazhimeve kombëtare dhe rajonale të shtetit shqiptar. 

Zbatimi i këtyre masave do të siguronte transparencë më të lartë, shmangie të vonesave dhe rritje 

të besueshmërisë në proceset e legalizimit. 

Në këto kushte, Komisioneri vlerëson se, qëllimi për të cilin ishte filluar hetimi administrativ është 

përmbushur në thelb, dhe në referencë të nenit 33, pika 9, të ligjit 10221/2010 “Për Mbrojtjen nga 

Diskriminimi”, të ndryshuar, ku parashikohet se: “Kur e sheh të përshtatshme, Komisioneri kërkon 

të arrijë marrëveshje pajtimi mes ankuesit dhe personit kundër së cilit është paraqitur ankesa”, 

KMD vlerëson se është arritur efektiviteti dhe qëllimi për të cilin ishte iniciuar ankesa.  

Në nenin 90/3 të ligjit nr. 44/2015 “Kodi i Procedurave Administrative i Republikës së Shqipërisë” 

parashikohet përfundimi i procedurës administrative: “Procedura administrative, e nisur me 

kërkesë apo kryesisht, deklarohet e përfunduar pa një vendim përfundimtar për çështjen, në rastet 

e parashikuara në nenet 93-96 të këtij Kodi. Deklarata e përfundimit të procedurës administrative, 

pa një vendim përfundimtar për çështjen, përbën akt administrativ”.  

Njëkohësisht, në referencë të nenit 94/1, të ligjit nr. 44/2015 “Kodi i Procedurave Administrative 

i Republikës së Shqipërisë”, i cili parashikon se: “Si rregull, në procedurën administrative të nisur 

me kërkesë, organi publik deklaron përfundimin e saj pa një vendim përfundimtar për çështjen, 

nëse pala që ka paraqitur kërkesën e tërheq atë”, Komisioneri deklaron përfundimin e saj pa një 

vendim përfundimtar. 

PËR KËTO ARSYE: 

Mbështetur në nenin 90/3 dhe 94/1, të ligjit nr. 44/2015 “Kodi i Procedurave Administrative i 

Republikës së Shqipërisë”, nenin 1, nenin 7, pika 1, neni 20 dhe 21, pika 1, nenin 32, pika 1, 

shkronja a) e nenin 33, pikat 9-10, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi, 

 

V E N D O S I: 

1. Të deklarojë të përfunduar proçedurën administrative për shqyrtimin e ankesës nr. 148, 

datë 24.06.20257 , të znj. Sh. A., kundër Agjencisë Shtetërore të Kadastrës, Drejtoria 

Vendore Tirana Veri, në të cilën pretendohet për diskriminim për shkak të “races”, pasi 

është arritur efektiviteti dhe qëllimi, për të cilin kishte filluar procedura hetimore. 

2. Rekomandohet që: 

Agjencia Shtetërore e Kadastrës (ASHK) të rishikojë dhe përmirësojë procedurat e saj të 

njoftimit në lidhje me proceset e legalizimit, duke garantuar një komunikim më të qartë, të 

drejtpërdrejtë dhe gjithëpërfshirës me qytetarët. Hartimin dhe zbatimin e një udhëzimi të 

brendshëm administrativ, i cili të formalizojë mënyrat e komunikimit të vendimeve që 

lidhen me përfundimin e legalizimit, pezullimin apo skualifikimin nga procesi i legalizimit. 

Ky udhëzim duhet të parashikojë mekanizma të aksesueshëm për të gjitha shtresat e 

popullsisë, me fokus të veçantë tek grupet vulnerabël si: të moshuarit, komunitetet rom dhe 

egjiptian, individët me aftësi të kufizuara ose ata me njohuri të kufizuara digjitale. Duhet 

të shmanget mbështetja ekskluzive tek platformat elektronike apo njoftimet e përgjithshme, 

duke promovuar: 

- komunikimin individual përmes kanaleve të ndryshme (SMS, telefonatë, postë, email, 

etj.); 

 

7 Ankesa është plotësuar me informacionin e dërguar me email-in datë 01.07.2025. 

- bashkëpunimin me njësitë vendore dhe organizatat e shoqërisë civile që punojnë me 

grupet në nevojë; 

- publikimin periodik dhe të përditësuar të statusit të aplikimeve në mënyrë të qartë dhe 

të kuptueshme. 

3. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 KOMISIONERI 
 

 
  Robert GAJDA 

